
YB CIK AMIRA AISYA BINTI ABD. AZIZ (PUTERI WANGSA)  
SOALAN  15 (A131)  
 
Mohon penjelasan kerajaan negeri bagi menangani masalah banjir kilat di kawasan-
kawasan perumahan di Puteri Wangsa, terutamanya Jalan Jenawi 7, Taman Puteri 
Wangsa.  
 
JAWAPAN YB DATO’ HAJI MOHD. JAFNI BIN MD. SHUKOR 
 
Taman Puteri Wangsa merupakan kawasan taman yang telah dibangunkan lebih 30 
tahun dan sistem perparitan sediada perlu dinaiktaraf kerana terlalu kecil dan tertutup 
untuk menyelesaikan masalah hotspot banjir di beberapa kawasan. Kerja-kerja 
menaiktaraf parit jalan berisiko kerana terlalu hampir dengan tebing setinggi 3 m dan 
perlukan kerja-kerja pengukuhan tebing terlebih dahulu sebelum kerja-kerja 
menaiktaraf Sistem Perparitan dilaksanakan. Sikap sebahagian penduduk yang tidak 
memberi kerjasama dengan membuang sampah ke dalam sistem perparitan jalan 
yang menghalang aliran air juga menyebabkan banjir kilat. Kerja-kerja pembersihan 
yang kerap perlu dijalankan untuk memastikan kejadian banjir tidak berulang. 
 
Siasatan tapak yang telah dibuat didapati sistem perparitan jalan sediada di sepanjang 
Jalan Jenawi 7 yang bersambung di Jalan Jenawi 2, tidak dapat menampung aliran 
air sediada dan sebahagian telah rosak dan perlu dibaiki. MBJB akan melaksanakan 
kerja - kerja menaiktaraf sistem perparitan jalan di sekitar kawasan ini untuk 
mengelakkan kejadian banjir kilat. Kerja-kerja pembaikan akan dilaksanakan  secara  
berperingkat bermula bulan Julai 2024. 
 
Tindakan Segera 
Melaksanakan kerja-kerja pembersihan pada 6hb Mei 2024. 
 
Tindakan Pembaikan 
Kerja-kerja pembaikan secara berperingkat dimulakan pada bulan Julai 2024. Majlis 
Bandaraya Johor Bahru juga telah membelanjakan kos pembersihan dan pembaikan 
RM 10,000. 
 
Tindakan jangka sederhana tahun 2025 
Menaiktaraf keseluruhan sistem perparitan dan tembok penahan di sekitar kawasan 
Jalan Jenawi 7 dan persimpangan Jalan Jenawi 2 dengan kos RM 500,000. 
Melibatkan kerja membongkar dan membuka parit tertutup sepanjang 100m. 

Keadaan di Tapak 

YB TUAN HAJI MOHD YUSLA BIN ISMAIL (SENGGARANG)  
SOALAN  16 (A227)  
 
Berapakah jumlah peruntukan bagi kerja-kerja penyelenggaraan pencahayaan jalan 
kampung untuk tahun 2023 dan 2024 mengikut DUN di dalam negeri Johor?  
 
JAWAPAN YB DATO’ ZAHARI BIN SARIP 
 
Secara amnya Kementerian Kemajuan Desa & Wilayah (KKDW) tidak menyediakan 
sebarang peruntukan bagi kerja-kerja penyelenggaraan Lampu Jalan Kampung (LJK) 
kerana perkara ini akan ditangggung sepenuhnya oleh pihak TNB sebagai operator 
LJK. Walau bagaimanapun, pihak KKDW akan membayar bil secara bulanan 
mengikut jenis dan jumlah lampu yang dipasang. Berikut merupakan pecahan bayar 
bil per lampu dan jenis lampu yang dipasang. 
 

BIL JENIS LAMPU BAYARAN BIL BULANAN/LAMPU 

1 HPSV RM 17.019 

2 LED 75W RM 8.510 

3 LED 80W RM 9.08 

4 LED 90W RM 10.22 

 
Jika terdapat sebarang kerosakan lampu, aduan boleh dibuat melalui TNB Careline di 
talian 15454. Untuk Makluman, Sebanyak 46,601 LJK telah dipasang bagi fasa 1 
sehingga fasa 10 di Negeri Johor yang terdiri daripada 38,641 Unit LJK HPSV dan 
7,960 unit LJK LED. 

YB TUAN MUSZAIDE BIN MAKMOR (SEDILI) 
SOALAN  17 (A77)  
 
Kekurangan dan penambahan van ambulans (pengangkutan) di Klinik Kesihatan 
Tanjung Sedili & Klinik Kesihatan Gugusan Waha serta keperluan baik pulih 
kenderaan (ambulans) sangat perlu diambil berat memandangkan keperluannya 
sangat diperlukan. Mohon perkongsian gerak kerja dan perancangan yang akan 
dilaksanakan.  
 
JAWAPAN YB TUAN LING TIAN SOON 
 
Jabatan Kesihatan Negeri Johor melalui Bahagian Kesihatan Awam telah memohon 
penggantian dan pertambahan ambulans untuk keseluruhan perkhidmatan ambulans 
di fasiliti kesihatan primer ini bagi meningkatkan keupayaan penyampaian 
perkhidmatan ambulans terutama di klinik kesihatan luar bandar. Sebanyak 21 buah 
ambulans baru telah diperuntukkan untuk negeri Johor dan proses agihan oleh pihak 
KKM kepada negeri Johor dijangka pada akhir tahun 2024 ini. 
 
Pada masa ini, rangkaian perkhidmatan ambulans di klinik kesihatan sedia ada 
diintegrasikan dengan hospital melalui Medical Emergency Coordianting Centre 
(MECC). Di bawah rangkaian ini keperluan perkhidmatan Interfasiliti Transfer boleh 
diperolehi oleh fasiliti kesihatan primer yang tidak mempunyai ambulans tersendiri. 
Manakala fasiliti kesihatan primer di lokasi strategik dan mempunyai ambulans akan 
diaktifkan untuk memberi perkhidmatan respon pasukan ambulans kecemasan 
kepada komuniti di sekelilingnya.   
 
Sekian, Terima Kasih 

YB PUAN HAJAH  HASRUNIZAH BINTI HASSAN (PULAI SEBATANG)  
SOALAN  18 (A198)  
 
Semak semula dan memperhalusi penguatkuasaan bagi benteng-benteng rezab JPS 
dari pencerobohan setinggan yang telah menyebabkan pelancongan tersekat kerana 
pembangunan tidak dapat dibuat di kawasan-kawasan yang telah dijadikan sebagai 
"rumah" atau "tempat tinggal" penceroboh ini.   
 
JAWAPAN YB  TUAN IR. TS.  MOHAMAD FAZLI BIN MOHAMAD SALLEH 
 
Untuk makluman Yang Berhormat, keputusan mesyuarat di antara Jabatan Ketua 
Pengarah Tanah & Galian Negeri Johor (JKPTG), Jabatan Pemetaan Malaysia 
(JUPEM), Jabatan Pengairan dan Saliran (JPS) serta wakil-wakil Pejabat Pengarah 
Tanah Dan Galian pada tahun 2006 telah bersetuju bahawa urusan rizab sungai dan 
pantai akan dilaksanakan dengan menjadikan JPS sebagai rujukan muktamad. Maka 
dengan ini Garis Panduan Pembangunan Melibatkan Sungai dan Rizab Sungai yang 
dikeluarkan oleh JPS adalah terpakai dan dirujuk bagi sebarang permohonan yang 
melibatkan rizab. 

YB DATUK HAJI RAMLEE BIN BOHANI (KEMPAS)  
SOALAN  19 (A224)  
 
Adakah pihak MBJB melakukan tinjauan berkala dan tindakan segera keadaan jalan 
di kawasan tumpuan penduduk seperti di Denai, Cempaka, Lurah, Banjaran, 
Permatang, Jalan keluar daripada Jalan Ledang di Taman Johor yang keadaan 
jalannya teruk.  
 
JAWAPAN YB DATO’ HAJI MOHD. JAFNI BIN MD. SHUKOR 
 
Majlis Bandaraya Johor Bahru komited dalam memastikan struktur serta permukaan 
jalan dalam keadaan baik dan selamat kepada pengguna jalanraya di keseluruhan 
rizab jalan di dalam kawasan MBJB. Untuk makluman Yang Berhormat Dato’ Speaker, 
kerja-kerja pemantauan dan pembaikan jalan dalam kawasan MBJB untuk rizab jalan 
MBJB adalah terbahagi kepada tiga pelaksana iaitu Unit Tindakan Cepat (UTC) 
MBJB, kontraktor penyelenggaraan kerosakan jalan lantikan MBJB dan syarikat 
konsesi Safwa Global Ventures (M) Sdn Bhd lantikan kerajaan negeri.  
 
Untuk UTC, pemantauan dan tindakan pembaikan kerosakan jalan raya adalah 
berdasarkan rondaan anggota , aduan dari semasa ke semasa serta rondaan di 
laluan-laluan utama sesebuah kawasan/taman perumahan MBJB. Kaedah pembaikan 
sama ada secara sementara (coldmix patching) atau kekal skala  kecil/sederhana  
menggunakan  mesin  ‘ Master Patcher.’ 
 
Manakala skop kerja kontraktor penyelenggaraan adalah membaiki kerosakan jalan, 
rondaan dibuat bagi setiap taman dengan kadar tiga bulan sekali dan tindakan 
pembaikan secara sementara (coldmix patching) atau kekal berskala kecil/sederhana 
berdasarkan arahan MBJB. Fokus utama kontraktor penyelenggaraan kerosakan 
jalan ini adalah bagi jalan-jalan rizab MBJB yang tiada ID MARRIS.  
 
Untuk syarikat konsesi Safwa Global Ventures (M) Sdn Bhd lantikan Kerajaan Negeri 
pula, garis panduan menyatakan bahawa jalan berlubang yang ditemui perlu ditampal 
secara sementara (menggunakan coldmix) dalam tempoh 18 jam dari tempoh temui 
kerosakan/terima aduan manakala pembaikan secara kekal dilaksanakan dalam 
tempoh 3 hari dari tempoh temui kerosakan/terima aduan tersebut. Di samping itu, 
rondaan dan pemantauan setiap jalan akan dilakukan sebulan sekali oleh 'Patrolling 
Inspector' bagi setiap jalan-jalan rizab MBJB yang   mempunyai ID MARRIS.  
 
Untuk Jalan Ledang, Taman Johor yang dibangkitkan, keadaan jalan dalam keadaan 
baik dan dalam tempoh Januari-April 2024, pihak konsesi Safwa Global Ventures (M) 
Sdn Bhd telah melaksanakan kerja-kerja pothole patching sebanyak 4 lokasi bagi 
kawasan Jalan Ledang yang berlubang. 

YB TUAN IR. TS. HAJI NAZRI BIN ABDUL RAHMAN (SIMPANG JERAM)  
SOALAN  20 (A60)  
 
Tiram putih atau Crassostrea (Magallana) Saidi spesis tiram terbaik yang hanya 
ditemui di Muara Sungai Muar. Apakah inisiatif kerajaan negeri bagi memastikan 
spesis ini terus  berkembang, terpulihara dan menjadikannya salah satu aset 
perlancongan bagi Daerah Muar.  
 
JAWAPAN YB DATO’ ZAHARI BIN SARIP 
 
Pihak Jabatan Perikanan Malaysia menerusi Pejabat Perikanan Negeri Johor sedang 
dalam proses merancang kajian yang akan dilaksanakan ke atas spesies ini. Kajian 
spesies ini akan dibuat oleh Bahagian Penyelidikan Perikanan yang untuk mengenal 
pasti status semasa spesies ini di perairan tersebut, sifat biologinya, sistem 
reproduktif, potensi pembiakan di perairan semula jadi serta potensi pembiakan dan 
ternakan untuk sektor akuakultur 
 
Sebelum melaksanakan sebarang usaha untuk memelihara dan memulihara serta 
membiak dan menternak spesies tiram ini, suatu kajian mendalam mengenai sifat 
biologi spesies ini hendaklah dilaksanakan terlebih dahulu bagi mengumpul maklumat 
serta mendapatkan kefahaman yang jelas mengenai sifat semula jadinya yang 
membolehkannya ditemui hanya di muara sungai Muar. 
 
Oleh yang demikian, adalah menjadi fokus utama untuk suatu kajian komprehensif 
terhadap spesies ini dapat disempurnakan sebelum sebarang aktiviti pemuliharaan, 
pemeliharaan dan pembiakan spesies ini dapat dibuat dan seterusnya mewujudkan 
industri hiliran dan agropelancongan yang mampu memberi manfaat kepada pelbagai 
pihak. 
  
Pejabat Perikanan Daerah Muar dan Tangkak sentiasa memantau rapi aktiviti selam 
oleh nelayan mengambil tiram dan juga aktiviti menternak tiram di pangkalan nelayan 
Parit Tiram. Selain memfokuskan kepada aktiviti pengumpulan hasil tiram, 
pentadbiran ini bekerjasama dengan Pejabat Daerah Muar dalam mengindahkan 
laluan di sepanjang Parit Tiram dan dengan kerjasama ini telah tertubuhnya restoran 
terapung menggunakan peruntukan kerajaan negeri Johor, yang menyajikan 
makanan laut segar serta menu tiram pelbagai cara masakan. Selain itu, satu Sesi 
Dialog Bersama YB Menteri Pelancongan, Seni dan Budaya di Daerah Muar pada 31 
Mac 2024 bertempat di D’Tiram Terapung Muar, Parit Tiram, Yang Berhormat Dato' 
Sri Tiong King Sing, Menteri Pelancongan, Seni dan Budaya Malaysia (MOTAC) telah 
mengumumkan sebanyak RM 1,000,000.00 untuk tujuan peruntukan kepada aktiviti 
tiram dan pembangunan kawasan Parit Tiram secara menyeluruh yang akan 
melibatkan keseluruhan golongan sasar dan orang awam di kawasan tersebut. 

Jabatan Perikanan Negeri Johor juga telah meluluskan penubuhan myKP (Komuniti 
Perikanan) Parit Tiram yang fokus kepada aktiviti ternakan tiram dalam sangkar yang 
diletakkan di bawah restoran terapung tersebut. Pelan jangka masa sederhana adalah 
dengan melaksanakan penambahan bilangan sangkar ternakan tiram dimana satu 
plot kawasan baru (PTD 7511 – Pentadbiran Pejabat Tanah Daerah Tangkak) telah 
dibuka untuk menternak tiram tersebut. Buat masa ini 5,000 biji benih tiram telah 
digantung keseluruhannya dan dijangka selepas siapnya sangkar baru di Sungai Muar 
berhampiran NSK Tangkak, ternakan dan bilangan sangkar tiram ini akan ditambah 
untuk memastikan sumber tiram yang berterusan dapat dibekalkan mengikut 
permintaan setiap masa. Buat masa ini keseluruhan peruntukan tersebut adalah 
melalui kumpulan myKP Parit Tiram di mana ketua komuniti (Kapten (B) Jelani Bin 
Laham) mengeluarkan modal tersebut untuk ternakan tiram. Jabatan Perikanan 
Negeri Johor akan membantu dari segi bantuan sistem ternakan P – Line yang akan 
digunakan oleh myKP Parit Tiram untuk menternak tiram di kawasan baru tersebut. 

YB TUAN ANUAR BIN ABD. MANAP (PEMANIS)  
SOALAN  21 (A20)  
 
Bagaimanakah sambutan program Semarak Subuh yang bermula awal tahun yg 
lepas? Adakah kerajaan negeri bercadang untuk menambah lagi peruntukan kepada 
semua ADUN bagi menyemarakkan lagi penyertaan rakyat dalam program ini seperti 
kehadiran mereka semasa solat Jumaat?   
 
JAWAPAN YB TUAN HAJI MOHD FARED BIN HAJI MOHD KHALID 
 
Untuk makluman Yang Berhormat, Program Semarak Subuh yang telah bermula sejak 
daripada awal tahun ini telah memberikan impak yang besar dari sudut penyertaan 
masyarakat dan publisiti yang meluas. Secara keseluruhan, setakat minggu ke-17 ini 
(iaitu bertarikh 26 April 2024), program ini telah berjaya menarik minat hampir 169,163 
orang jemaah dari kalangan masyarakat tempatan yang sama-sama mengambil 
bahagian dan sebanyak 862 (521 masjid, 341 surau) daripada 2,730 masjid dan dan 
surau negeri Johor telah disantuni oleh pemimpin-pemimpin sama ada dari peringkat 
adun dan kakitangan kerajaan mahupun persekutuan dalam mengimarahkan masjid 
dan surau kawasan masing-masing khususnya pada waktu subuh hari Jumaat. 
Kejayaan terbesar program ini adalah pada Semarak Subuh yang diadakan pada 20 
Januari 2024 bertempat di Masjid Bandar Dato’ Onn dimana dianggarkan seramai 
12,000 jemaah hadir bagi menunaikan solat subuh berjemaah. Program ini juga turut 
disertai YAB Menteri Besar Johor, Dato’ Onn Hafiz bin Ghazi, Ahli-ahli Majlis Kerajaan 
Negeri Johor dan kakitangan kerajaan negeri Johor. Penglibatan semua lapisan 
masyarakat melalui program ini menggambarkan kesatuan umat Islam di negeri Johor 
yang terdiri daripada pelbagai latar belakang.       
 
Melalui ucapan belanjawan 2023, YAB Menteri Besar Johor telah memperuntukan 
sebanyak RM560,000 bagi Program Semarak Subuh di 56 DUN dimana setiap ADUN 
menerima RM10,000 bagi mengimarahkan program tersebut. Kerajaan negeri sedang 
dalam perancangan untuk menambah peruntukan sekiranya program ini menerima 
sambutan yang positif dalam kalangan masyarakat. 

YB CIK AMIRA AISYA BINTI ABD. AZIZ (PUTERI WANGSA)  
SOALAN  22 (A129)  
 
Minta kerajaan negeri menjelaskan perincian perbelanjaan RM9 juta yang telah 
diperuntukkan bagi membaiki jalan di kawasan FELDA Ulu Tebrau dan adakah jumlah 
perbelanjaan tersebut mencukupi bagi menyelesaikan masalah utama jalan di 
kawasan tersebut?  
 
JAWAPAN YB  TUAN IR. TS.  MOHAMAD FAZLI BIN MOHAMAD SALLEH 
 
Untuk makluman Yang Berhormat, peruntukan RM9 Juta adalah jumlah keseluruhan 
bagi rawatan penyelenggaraan jalan bagi jalan utama Felda Ulu Tebrau FT1375 bagi 
Fasa 2 (G1- G4) bermula pada 1hb Jun 2024 sehingga 31hb Ogos 2024 di: 
 

i. Sekyen 1.00 (landmark Taman Bukit Tiram) - 3.00 secara localised 
(landmark Kuil Arulmigu) RM 1Juta 

ii. Seksyen 3.00 - Seksyen 4.00 (Landmark SJKT Ladang Ulu Tiram) 
iii. Seksyen 4.00 - 5.00 (landmark Ladang Nenas) 

 
Bagi Fasa 1 pula, RM 6Juta bermula pada 1hb March 2024 sehingga 30 Mei 2024 di: 
 

i. Seksyen 6.00 (landmark Madrasah Darul Salam sehingga seksyen 
12.00 (sempadan jalan Johor Bahru dan Kulai) dimana kaedah rawatan 
yang akan dilaksanakan adalah secara Cold In Place Recycling (CIPR) 
dimana rawatan tersebut dilaksanakan di lapisan jalan. 

YB PUAN HAJAH  HASRUNIZAH BINTI HASSAN (PULAI SEBATANG)  
SOALAN  23 (A208)  
 
Berapa peratus perlaksanaan pemasangan lampu solar sama ada lokasi bandar 
ataupun luar bandar yang telah dipasang terutama bagi jalan kampung yang tiada 
laluan tenaga elektrik dan dimanakah lokasinya.  
 
JAWAPAN YB DATO’ ZAHARI BIN SARIP 
 
Projek Lampu Jalan Kampung (LJK) Solar Kementerian Kemajuan Desa & Wilayah 
(KKDW) merupakan projek rintis yang dijalankan di tiga (3) buah negeri iaitu, Negeri 
Johor, Perak dan Pahang. Projek ini telah diberi kelulusan pada Mesyuarat 
Jawatankuasa Dasar Kementerian Kemajuan Desa & Wilayah (KKDW) pada 04 
Disember 2023. Lokasi pemasangan yang dicadangkan adalah dikampung-kampung 
tradisonal dibawah seliaan KKDW dan agensi di bawahnya. 
 
 Walau bagaimanapun, projek ini sedang dalam urusan perolehan yang 
dijangka akan dibuat pada suku ketiga tahun 2024. Sehingga kini, sebanyak 20,578 
permohonan telah dikumpul dan dihantar kepada pihak Ibu Pejabat KKDW untuk 
sebarang kelulusan pelaksanaan. Berikut adalah pecahan permohonan mengikut 
daerah. 
 

BIL. DAERAH JUMLAH PERMOHONAN LJK SOLAR 

1 MUAR 1102 

2 KOTA TINGGI 1161 

3 KLUANG 1462 

4 PONTIAN 3025 

5 SEGAMAT 1978 

6 KULAI 442 

7 JOHOR BAHRU 817 

8 TANGKAK 973 

9 BATU PAHAT 9241 

10 MERSING 377 

JUMLAH KESELURUHAN 20,578 

YB TUAN MUSZAIDE BIN MAKMOR (SEDILI) 
SOALAN 24 (A78)  
 
Keperluan semasa dan jarak Balai Bomba sedia ada (jarak lebih kurang 60 km) ke 
Tanjung Sedili, maka DUN Sedili mohon agar Balai Bomba Dan Penyelamat perlu 
dibangunkan di kawasan Tanjung Sedili dalam masa terdekat.  
 
JAWAPAN YB DATO’ HAJI MOHD. JAFNI BIN MD. SHUKOR 
 
Jabatan ingin mengucapkan terima kasih atas keprihatinan YB berkaitan keperluan 
perkhidmatan kebombaan di kawasan Tanjung Sedili. Untuk makluman YB, 
pembinaan sesebuah balai bomba adalah berdasarkan penilaian risiko iaitu seperti 
jumlah penduduk, tahap risiko kebakaran, keluasan kawasan jagaan, faktor geografi 
dan keperluan strategik. 
 
Berdasarkan penilaian risiko tersebut, kawasan Sedili secara umumnya adalah 
kawasan berisiko rendah di mana markah risiko adalah 8 iaitu kategori E. Pada masa 
ini, Jabatan Bomba dan Penyelamat Malaysia Negeri Johor telah bercadang untuk 
membina sebuah Balai Bomba Gred D di PTO 6148 Mukim Sedili Besar (Tanah 
Kerajaan Negeri). Beberapa siri lawatan tapak telah dilaksanakan termasuklah 
lawatan daripada mantan YB Menteri, Kementerian Perumahan dan Kerajaan 
bersama mantan YB Ahli Parlimen Kata Tinggi pada 12 Disember 2020. 
 
Status terkini, Kementerian Perumahan dan Kerajaan Tempatan telah membuat 
permohonan pemberimilikan tanah (Jadual 1 berserta wang pos bayaran pendaftaran 
permohonan) melalui Jabatan Ketua Pengarah Tanah dan Galian Persekutuan 
kepada Pentadbir Tanah Daerah Kata Tinggi pada 24 April 2021. 
 
Pada ketika ini Balai Bomba Dan Penyelamat Kata Tinggi akan memberi respons 
terhadap panggilan kecemasan di kawasan mukim Sedili dan kawasan berhampiran 
dengannya. Jarak dari Balai Bomba dan 
  
Penyelamat Kota Tinggi adalah 41km (39 minit). Balai ini dilengkapkan dengan 2 unit 
jentera Fire Rescue Tender (FRT}, 1 unit water tanker dan 1 unit Emergency Medical 
Rescue Services (EMRS) dengan kekuatan anggota seramai 36 orang Pegawai 
Bomba dan turut akan membantu ialah Balai Bomba dan Penyelamat Bandar 
Penawar (48km / 40 minit). 

YB PUAN GAN PECK CHENG (PENGGARAM)  
SOALAN  25 (A200)  
 
Ramai peniaga makanan berhadapan dengan masalah pembaharuan FOSIM di atas 
talian. Aduan bertulis melalui email telah dibuat tetapi tiada maklum balas dari pihak 
kesihatan. Apakah yang boleh dibantun oleh pihak kesihatan negeri bagi mengatasi 
masalah ini?  
 
JAWAPAN YB TUAN LING TIAN SOON 
 
Aktiviti pendaftaran premis tidak boleh dilaksanakan berikutan insiden kegagalan 
sistem FoSIM yang berlaku bermula 7 Mac 2024 sehingga 30 Mac 2024 yang lalu. 
Program Keselamatan dan Kualiti Makanan Kementerian Kesihatan Malaysia telah 
mengambil tindakan dengan mengeluarkan surat kepada Kementerian Perumahan 
dan Kerajaan Tempatan bagi tujuan Permohonan Pengecualian Sementara Pra 
Syarat Perakuan Pendaftaran Premis bagi Kelulusan Lesen Perniagaan oleh Pihak 
Berkuasa Tempatan pada bertarikh 25 Mac 2024, no rujukan KKM.600-19/8/1 Jld 24 
(17). Permohonan pengecualian ini adalah ke atas permohonan yang dibuat sewaktu 
gangguan sistem FoSIM sahaja. 
 
Buat masa ini, sistem FoSIM telah kembali pulih seperti sedia kala. Sekiranya 
pengguna mengalami masalah untuk membuat pendaftaran akaun/syarikat/premis, 
pengguna boleh terus mendapatkan bantuan dengan menghubungi/datang Pejabat 
Kesihatan Daerah yang berdekatan atau ke Jabatan Kesihatan Negeri. 
 
Sekian, Terima Kasih 

YB TUAN IR. TS. HAJI NAZRI BIN ABDUL RAHMAN (SIMPANG JERAM)  
SOALAN  26 (A62)  
 
Tunku Mahkota Ismail Youth Center menjadi salah satu mercu pembangunan 
kemudahan sukan yang ada di Daerah Muar. Adakah ada perancangan kerajaan 
negeri untuk mewujudkan sebuah lagi sekolah sukan di Daerah Muar bagi menyokong 
pembangunan  sukan di negeri ini.  
 
JAWAPAN YB TUAN AZNAN BIN TAMIN 
 
Jabatan Pendidikan Negeri Johor (JPN Johor) bersama-sama Kementerian 
Pendidikan Malaysia (KPM) sentiasa komited untuk meningkatkan mutu sukan atlet 
murid khususnya di Sekolah Sukan Negeri (SSN) bagi melahirkan modal insan secara 
holistik untuk memenuhi keperluan bakat sukan negari Johor pada masa hadapan.  
 
Untuk makluman Ahli Yang Berhormat, pihak KPM telah mewujudkan setiap negeri 
mempunyai sebuah Sekolah Sukan Negeri (SSN). Bagi negeri Johor Sekolah Sukan 
Negeri Johor adalah di SMK Tun Hussein Onn, Kluang, Johor. Sekolah ini pada 
asalnya adalah sekolah harian biasa yang telah dinaik taraf menjadi sekolah sukan 
negeri dengan keseluruhan murid-muridnya terlibat dalam sukan masing-masing dan 
berupaya menjalankan fungsi dan peranan sebagaiman Sekolah Sukan Malaysia. 
 
Manakala Sekolah Sukan Malaysia iaitu Sekolah Sukan Tunku Mahkota Ismail, 
Bandar Penawar pula merupakan sekolah sukan yang ditadbir urus sepenuhnya oleh 
Kementerian Pendidikan Malaysia di bawah Bahagian Sukan, Kokurikulum Dan 
Kesenian. 
 
Bagi mengupayakan sekolah-sekolah untuk melaksanakan program sukan kepada 
murid-murid yang berpotensi, Jabatan Pendidikan Negeri Johor melalui Majlis Sukan 
Sekolah Johor telah melaksanakan program pembangunan sukan yang berfokus dan 
berterusan kepada sekolah-sekolah yang terpilih bagi tempoh fasa 1 (2021 – 2025) 
dan program ini dinamakan Kolaboratif MSSJ JDT PLUS. Program ini mendapat 
sokongan dan kerjasama dengan persatuan sukan negeri dalam membantu 
pembangunan kejurulatihan dan peralatan serta kelengkapan latihan. 
 
Di daerah Muar sekolah-sekolah yang terlibat adalah sebagaimana berikut ; 
 

a. SMK Dato’ Sri Amar Diraja ( Olahraga dan Bola sepak) 
b. SK Sri Bukit Pasir (Bola sepak) 
c. SMK Bandar Maharani (Ragbi) 
d. SK Parit Latif (Ragbi) 
e. SK Bakri batu 5 (Sepak takraw) 
f. SMK (P) Sultan Abu Bakar (Bola Jaring) 
g. SK Pekan Baru (Kriket) 



 
SUKJ.(DN).BIL:600-3/4/1 JLD. 16                        DEWAN NEGERI JOHOR 

 
SOALAN-SOALAN LISAN YANG TIDAK HABIS DIJAWAB 

DI PERSIDANGAN DEWAN NEGERI JOHOR 
PADA HARI SELASA, 14 MEI 2024 

 

16 
UNIT DEWAN,  
PEJABAT JURUTULIS DEWAN NEGERI JOHOR 
14 MEI 2024 (ina) 

 
 
 

YB TUAN CHEW CHONG SIN (MENGKIBOL)  
SOALAN  27 (A217)  
 
Adakah kerajaan negeri akan melibatkan ADUN-ADUN yang lebih mengetahui unsur-
unsur keunikan setempat bagi merangka, mencadangkan program atau destinasi bagi 
Tahun Melawat Johor 2026 bagi hasil yang lebih baik?  
 
JAWAPAN YAB MENTERI BESAR 
 
Kerajaan Negeri menyambut baik cadangan yang dikemukakan dan akan turut 
melibatkan ADUN-ADUN ke setiap program terutamanya di bawah kawasan kelolaan 
mereka. 

YB DATO' HAJAH SHARIFAH AZIZAH BINTI DATO' SYED ZAIN (MAHKOTA)  
SOALAN  28 (A173)  
 
Sempena Tahun Melawat Johor 2026, apakah perancangan kerajaan untuk menarik 
pelancong ke daerah Kluang?  
 
JAWAPAN YAB MENTERI BESAR 
 
Setiap tahun, jumlah pelancong ke Negeri Johor meningkat. Bagi merealisasikan 
Tahun Melawat Johor 2026, Kerajaan Negeri sentiasa berusaha untuk 
mempromosikan setiap lokasi pelancongan. Sebagai contoh di daerah Kluang, 
terdapat UK Farm Agro Resort, Gunung Lambak, dan Gunung Berlumut. 
 
Tambahan pula, terdapat beberapa program bertaraf antarabangsa yang telah 
dijalankan di daerah Kluang bagi meningkatkan jumlah pengunjung di daerah Kluang, 
sebagai contoh program Trans Mount Lambak Trail dan Kluang Road Race. 

YB CIK LIOW CAI TUNG (JOHOR JAYA)  
SOALAN 29 (A179)  
 
Nyatakan impak terhadap KFC ketika kempen boikot anti-Israel berterusan sejak 
tahun lalu di Negeri Johor termasuk revenue tahun 2022, 2023 dan 2024, berapakah 
bilangan pekerja yang terjejas dan bilangan kedai KFC yang tutup sementara.  
 
JAWAPAN YAB MENTERI BESAR 
 
QSR Brands dan KFC Malaysia telah mengambil langkah proaktif untuk menutup 
sementara 20 cawangan KFC di Negeri Johor dan memberi fokus pada zon 
perdagangan dengan jualan tinggi untuk mengoptimumkan sumber serta 
mempertingkatkan prestasi dan pencapaian KFC. 
 
QSR Brands mengambil tanggungjawab dengan menawarkan penempatan semula 
ke cawangan yang masih beroperasi kepada kesemua pekerja KFC di Johor yang 
terkesan dengan penutupan sementara ini. 20 dari cawangan KFC (dari jumlah 
keseluruhan 107 cawangan) yang ditutup sementara hanya menyumbang 5% dari 
jumlah jualan keseluruhan di Johor untuk suku pertama 2024. Penempatan semula 
pekerja adalah bertujuan untuk memberikan perkhidmatan yang lebih baik di kawasan 
yang lebih sibuk di sekitar Negeri Johor. Ia merupakan langkah proaktif untuk 
mengoptimumkan sumber di zon perniagaan yang lebih padat dengan pelanggan 
dalam radius <80km di Johor. 
 
Penutupan sementara cawangan-cawangan ini melibatkan 119 orang pekerja, dan 
setiap daripada mereka ditawarkan penempatan semula. Daripada 119 orang pekerja, 
62% telah menerima tawaran tersebut. Manakala lebihan 38% pekerja, iaitu lebih 
kurang 80% adalah pekerja separuh masa, kebanyakkan memilih untuk berhenti kerja 
supaya boleh mencari peluang baharu disebabkan oleh pengurangan waktu operasi 
di cawangan yang kurang pelanggan. 

YB TUAN CHEN KAH ENG (STULANG)  
SOALAN  30 (A128)  
 
Baru-baru ini terdapat kes-kes jenayah pinjaman wang "loan Shark" rentas sempadan, 
di mana urusan transaksi pinjaman wang dijalankan di Singapura dan ugutan keluarga 
dikenakan terhadap keluarga mangsa di Malaysia.  Apakah usaha kedua-dua negara 
untuk menangani masalah ini?  
 
JAWAPAN YAB MENTERI BESAR 
 
Malaysia dan Singapura sentiasa mementingkan kerjasama dalam bidang 
keselamatan khususnya bagi memerangi ancaman jenayah rentas sempadan di 
rantau ini.  Hubungan dan kerjasama dua hala di antara kedua-dua Negara ASEAN 
ini akan terus diperkukuh terutama melibatkan isu ‘loan shark’ atau along tanpa lesen.   
 
Beberapa siri serbuan dan tangkapan yang dilaksanakan oleh Jabatan Siasatan 
Jenayah di antara bulan Mac dan April 2024 membuktikan bahawa Polis Kontinjen 
Johor komited dalam usaha memerangi jenayah ini. Risikan dan pengumpulan 
maklumat masih diteruskan untuk mengenal pasti serta mengesahkan kumpulan ini 
berpangkalan di Singapura atau lain-lain negara memandangkan semua urusan 
dilakukan secara dalam talian. 
 
Dalam keadaan di mana peminjam membuat pinjaman di Negara Singapura, tetapi 
keluarga peminjam yang tinggal di Malaysia menerima ugutan dari ‘loan shark’ 
terbabit, kes sedemikian akan dirujuk dan disiasat oleh Jabatan Siasatan Jenayah 
(JSJ). 
 
Dalam konteks siasatan melibatkan ‘loan shark’ atau ah long oleh Jabatan Siasatan 
Jenayah Komersil (JSJK), ianya menjurus kepada keadaan di mana peminjam atau 
mangsa telah membuat pinjaman dengan ah long dalam negara (Malaysia) sama ada 
secara bersemuka mahupun secara atas talian, dan kemudiannya telah menerima 
ugutan dari ah long berkenaan.  
 
Sekiranya ugutan diterima melalui panggilan telefon yang bukan talian didaftarkan di 
Malaysia sebaliknya didaftarkan di Singapura, pihak JSJK sentiasa berhubung rapat 
dengan Jabatan Hal Ehwal Komersial (Commercial Affair Department - CAD), 
Singapura dalam perkara berkaitan perkongsian maklumat bagi mendapatkan 
maklumat berkaitan saspek yang dipercayai berada di negara berkenaan dan 
seterusnya mengambil tindakan sewajarnya mengikut prosedur dan peruntukan 
undang-undang sedia ada. 
 
Sekian, terima kasih.  
 
  



 
SUKJ.(DN).BIL:600-3/4/1 JLD. 16                        DEWAN NEGERI JOHOR 

 
SOALAN-SOALAN LISAN YANG TIDAK HABIS DIJAWAB 

DI PERSIDANGAN DEWAN NEGERI JOHOR 
PADA HARI SELASA, 14 MEI 2024 

 

20 
UNIT DEWAN,  
PEJABAT JURUTULIS DEWAN NEGERI JOHOR 
14 MEI 2024 (ina) 

 
 
 

YB TUAN TAN ENG MENG (PEKAN NANAS)  
SOALAN  31 (A104)  
 
Apakah langkah-langkah yang sedang diambil untuk meningkatkan infrastruktur dan 
kemudahan pelancongan di kawasan Pekan Nanas, seperti kemudahan penginapan 
dan aktiviti pelancongan?  
 
JAWAPAN YAB MENTERI BESAR 
 
Bagi tujuan promosi dan hebahan produk pelancongan, pihak Majlis Perbandaran 
Pontian (MPPn) telah menyediakan 5 papan tanda digital billboard di Daerah Pontian 
termasuk di dalam kawasan Pekan Nanas. 
 
Selain itu, pihak MPPn juga sedang memohon kepada Kementerian Pelancongan 
bagi cadangan menaiktaraf beberapa laluan di sekitar Jalan Pasar Lama, Pekan 
Nanas. 
 
Terdapat juga permohonan kepada Jabatan Landskap Negara bagi cadangan 
menaiktaraf landskap Dataran Pekan Nanas, Pontian. Melalui permohonan ini diharap 
ianya dapat mengembangkan lagi aktiviti pelancongan di kawasan tersebut selaras 
dengan pembangunan yang dirancang oleh kerajaan. 
 
Tourism Johor dan MPPn sentiasa mengemaskini maklumat tambahan berkaitan 
kawasan pelancongan selepas mendapat maklumat daripada pengusaha, 
mempromosi dan memperkenalkan kawasan-kawasan pelancongan yang ada di 
seluruh daerah Pontian. 
 
Untuk makluman juga, produk-produk pelancongan yang terdapat di kawasan Pekan 
Nanas adalah seperti berikut:- 
 

i. Pusat Teknologi Nanas Alor Bukit 
ii. Nictar Pineapple Park 
iii. Nur Jannah Camp & Eco Resort 
iv. V Farm 
v. Lata Seri Pulai 
vi. D'Hijrah Residence 

 
Sekian, terima kasih. 

YB TUAN HAJI MOHD YUSLA BIN ISMAIL (SENGGARANG)  
SOALAN  32 (A214)  
 
Apakah langkah-langkah kerajaan negeri untuk menggalakkan pembangunan industri 
‘Agro-Tourism' dan ‘Homestay' dalam kampung-kampung di luar bandar bagi 
meningkatkan pendapatan dan sumber ekonomi kampung-kampung tersebut 
khususnya di Senggarang?  
 
JAWAPAN YAB MENTERI BESAR 
 
Kerajaan Negeri sedang melihat potensi mewujudkan kampung homestay khususnya 
di kawasan Sungai Lurus serta mengambil kira faktor kekerapan pengunjung karnival 
memancing di pantai berhampiran yang telah menjadi acara tetap dan menarik ribuan 
peserta bukan sahaja dalam daerah tetapi melibatkan peserta negeri-negeri jiran 
seperti Melaka, Negeri Sembilan, Selangor serta Singapura.  
 
Kehadiran peserta luar khususnya boleh dimanfaatkan oleh pengusaha homestay 
sekaligus dapat meningkatkan pendapatan dan mewujudkan peluang pekerjaan 
kepada golongan muda khususnya. 
 
Dalam pada itu, pihak Kementerian Pelancongan, Seni dan Budaya (MOTAC) 
sentiasa menawarkan peluang untuk latihan dan bimbingan bagi memperkasakan 
mana-mana produk agro-tourism dan homestay di Negeri Johor. 
 
Sekian, terima kasih. 

YB TUAN NG YAK HOWE (BENTAYAN)  
SOALAN  33 (A71)  
 
Apakah status peruntukan RM3 juta melalui Yayasan Sultanah Fatimah dan Yayasan 
Sultanah Rogayah bagi Bantuan Persekolahan Masyarakat Tionghua, India dan lain-
lain?   
 
JAWAPAN YAB MENTERI BESAR 
 
Untuk makluman Yang Berhormat, pada 05 Disember 2023, pentadbiran ini telah 
mengeluarkan surat pemakluman kepada Yayasan Sultanah Fatimah dan Yayasan 
Sultanah Rogayah bagi senarai program yang telah diluluskan di dalam Belanjawan 
Johor 2024. Walau bagaimanapun, pentadbiran ini hanya menerima permohonan 
daripada Yayasan Sultanah Rogayah sebanyak RM1 juta, dan peruntukan tersebut 
telah disalurkan pada 08 April 2024. Permohonan daripada Yayasan Sultanah 
Fatimah bagi bantuan persekolahan masyarakat Cina masih belum diterima oleh 
pentadbiran ini. 
 


